Aitor Etxarri Pellejero jaunak galdera egin du adarzabalaren egoerari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2010eko urriaren 22ko 102. Nafarroako Parlamentuko Aldizkari Ofizialean.

ERANTZUNA

Nafarroa Bai parlamentu-taldeari atxikitako foru parlamentari Aitor Etxarri Pellejero jaunak galdera egin du adarzabalaren egoerari buruz (PES-640). Hona hemen Landa Garapeneko eta Ingurumeneko kontseilariaren erantzuna:

Nafarroan dauden adarzabalek 50eko hamarkadan eginiko birpopulaketan dute jatorria. Animalien askatze horiek oreinak birsartu ziren aldi berean egin ziren. 1956ko abenduan ekarri ziren adarzabalak Nafarroako mendietara. Guztira, 46 animalia askatu ziren, honela banatuta: 20 Kintoko mendietan, 18 Lantzen eta zortzi Bertizen. Ordura arte, adarzabalik ez zegoen Nafarroako faunan.

Urte haietatik, adarzabalen eta oreinen bilakaera oso desberdina izan da. Azken horiek populazio osasuntsu, indartsu eta Nafarroako mendietan ongi hedatua izatea lortu den bitartean, adarzabalak ez dira berrogeita hamar ingurutik gora izan (gehixeago izan dira, agian, garai aldekoago batzuetan). Hori guztia logikoa da ikuspuntu biologikotik, zeren eta oreina ingurune eurosiberiarretan ongi egokitutako espezie bat baita, adarzabala Mediterraneo aldeko mendi ertainetako espeziea den bitartean.

Oreinak birsartzean asmatu egin zela jotzen da, zeren eta aukera eman baitzuen jada segur aski desagerturik zegoen jatorrizko populazioa berregiteko; adarzabalak Kintoko mendietan sartzeko erabakia, berriz, ez zen hain egokia izan.

Zenbait urte dira jotzen dela, ehiza larrian adituak diren teknikarien irizpideetan oinarrituta, adarzabala gaizki kokatutako espezie bat dela eta populazio-etorkizun eskasa duela. Horregatik guztiagatik ordenamendutik kanpo uzten da. Horrek esan nahi du aukera ematen dela adarzabalak harrapatzeko ehiza larriko ehizaldiak egiten direnean, kuporik ezarri gabe. Ez dago haien populazioen jarraipenik.

Hori jakinarazten dut Parlamentuko Erregelamenduaren 192. artikuluan xedatutakoa betez.

